Առաջարկ
Հազարամյակի մարտահրավերների կորպորացիային ներկայացվելիք ծրագրերի իրականացման հանրային վերահսկողության գաղափարի վերաբերյալ

Սույն առաջարկը ավելի շատ գաղափար է և հայեցակարգ, քան՝ կոնկրետ ծրագիր: Այն ավելի մանրամասն և կիրառական տեսք կարող է ստանալ միայն Հայաստանի ներկայացնելիք ծրագրի (ծրագրերի) և դրանց բյուջեի (բյուջեների) հաստատումից հետո: Ստորև շարադրված բաղադրիչի իրականացման համար անհրաժեշտ կլինի այդ նպատակի համար հատկացնել ընդհանուր ֆիանսավորման 1-1.5 %-ը:

Առաջարկը ելնում է երկու հիմնական սկզբունքներից. 1) Հայաստանում ծրագրի իրագործման մոնիտորինգ անցկացնելու համար նպատակահարմար է ստեղծել ոչ թե նոր հատուկ կառույցներ, այլ՝ արդյունավետ օգտագործել եղածները: 2) ՀՄԿ-ին ներկայացվելիք ծրագրերը, ուղղված լինելով երկրի տնտեսական զարգացմանը, միևնույն ժամանակ պետք է դիտարկվեն ժողովրդավարական բարեփոխումների համատեքստում:

Հաշվի առնելով "Գործընկերության" գործունեության ոլորտները՝ առաջարկը վերաբերում է ոչ թե ամբողջության մեջ ծրագրի իրականացման մոնիտորինգի անցկացմանը (դրա մեխանիզմները, ըստ երևույթին, պետք է մշակվեն առանձին), այլ՝ բացառապես հանրային վերահսկողությանը:

Հայաստանյան իրականությունում որպես հանրային վերահսկողության առավել գործուն մեխանիզմ կարող են ծառայել զանգվածային լրատվության միջոցները: ԶԼՄ-ները, ուշադրության կենտրոնում պահելով ծրագրի իրականացման ընթացքը, դրա արդյունավետությունը և կոռուպցիոն ռիսկերը՝ կապահովեն ծրագրի հնարավորինս ծառայեցումը հանրային շահերին: 

Ցավոք, ԶԼՄ-ների ձևավորված հայաստանյան շուկան թույլ չի տալիս վստահ լինել, որ էլեկտրոնային և տպագիր մամուլը կարող է մասնագիտորեն, օբյեկտիվ և հետևողականորեն լուսաբանել ՀՄԿ-ի հետ կապված խնդիրները: Ավելի մեծ հիմքեր կան ենթադրելու, որ  ԶԼՄ-ները այս թեմային կարձագանքեն դեպքից դեպք՝ նեղ խմբակային շահերի դիտանկյունից ելնելով:

Տեսականորեն կարելի էր ակնկալել, որ հանրայի շահերի պաշտպանության գործառույթը կարող էր իրականացնել Հանրային հեռուստառադիոընկերությունը: Սակայն վերջինիս ստեղծման և վերջին տարիների գործունեության պատմությունը  գալիս է հաստատելու, որ այդ հեռուստառադիոընկերությունը չի կարող դիտարկվել իբրև լայն հանրության շահերի արտահայտող: 
Համենայնդեպս, ներկայացվածից չի հետևում, թե չի կարելի հենվել հայաստանյան ԶԼՄ-ների վրա, որպես հանրային, այդ թվում նաև խոշոր տնտեսական ծրագրերի իրականացման վերահսկողության ինստիտուտ:  Չի հետևում նաև, որ հակառակ իրերի բնականոն ընթացքին, անհրաժեշտ է ստեղծել նպատակային նշանակության ԶԼՄ-ներ: Նախ՝ այն պատճառով, որ չկան երաշխիքներ, որ նրանք կկատարեն իրենց գործառույթները և  երկրորդ՝ ցանկացած կամայական միջամտություն հղի է զանգվածային լրատվության արտադրության համար անցանկալի հետևանքներով: 

Միևնույն ժամանակ, գոյություն ունեցող լրատվամիջոցներին հանրային պատվերի իջեցման տեսքով խթանների օգտագործումը կնպաստի մամուլի հանրային կողմնորոշմանը: Համաշխարհային պրակտիկայում գոյություն ունի ԶԼՄ-ներին հանրային շահերին ծառայելուն նպատակաուղղելու երկու հիմնական ձև: Դրանցից առաջինը հանրային (առաջին հերթին հեռարձակվող) զանգվածային լրատվամիջոցների ստեղծումն է (գործնականում այս ճանապարհով գնաց Հայաստանը՝ պետական հեռուսատառադիոընկերությունները վերափոխելով հանրայինի): Երկրորդը՝ հիմնադրամների ստեղծումն է: Վերջիններս մրցութային ճանապարհով հանրային կարևոր նշանակության տեղեկատվության պատվեր են ուղղում մասնավոր ԶԼՄ-ներին: Այս պարագայում բոլորը ունենում են հավասար հնարավորություններ և պատվերը ստանում է այն մրցակիցը, որը ներկայացրել է առավել հետաքրքիր և համապատասխան ծրագիր (հաճախ հանդիպում են նաև նշված երկու ձևերի համադասման օրինակներ):

Հայաստանում առաջին տարբերակի ձախողումից հետո նպատակահարմար է կիրառել երկրորդը, իսկ ահա ՀՄԿ-ի ծրագրի իրագործումը լավ առիթ է դրա համար: Հիմնադրամի կողմից (պայմանականորեն անվանենք դա Հանրային տեղեկատվության հիմնադրամ՝ ՀՏՀ) կառավարման և որոշումների ընդունման գործընթացի անկախությունը և ֆինանսավորման ճանապարհով մանիպուլյացիաների բացառումը այն հիմնական գլխավոր գործոններն են, որոնք կապահովեն պատվերների արդյունավետ բաշխումը: Առաջինը պետք է ապահովվի քաղաքացիական հասարակության լայն մասնակցությամբ և ՀՏՀ-ի կառավարող մարմնի (խորհրդի) ձևավորման գործընթացի թափանցիկությամբ: Երկրորդը՝ ՀՄԿ-ի ծրագրի իրականացման ողջ ընթացքի համար ՀՏՀ-ի բուջեի հստակ սահմանմամբ: Իբրեւ ՀՏՀ-ի կողմից՝ անկախ և հանրային շահերը սպասարկող որոշումների կայացնելու հավելյալ երաշխիք կարող է ծառայել պարբերական վերահսկողությունը ՀՄԿ-ի կողմից՝ ազգային ծրագրի իրականացման ամբողջ ընթացքում:  

ՀՏՀ-ը, ՀՄԿ-ի ծրագրերը ուշադրության կենտրոնում ունենալով, չպետք է իր անելիքները տեսնի միայն կոնկրետ ծրագրերի հանրային վերահսկողության շրջանակներում: Նման կիրառական մոտեցումը ժուռնալիստիկայի պարագայում բերում է վերջինիս դիտարժանության պակասի և հանգեցնում պատվիրված թողարկումների նկատմամբ հասարակական ցածր հետաքրքրվածության: ՀՏՀ-ի առաքելությունը պետք է լինի երկրում տեղի ունեցող հանրային նշանակության բոլոր իրադարձությունների պրոֆեսիոնալ և օբյեկտիվ լուսաբանումը, ինչը կբերի երկրի զարգացման և բարգավաճման համար նշանակալից բոլոր հարցերում հասարակության  գործուն մասնակցության կարևորության գիտակցության բարձրացմանը: 
  
Բացի այդ, նշված առաջարկի նշանակությունը պայմանավորող ոչ պակաս կարևոր հանգամանք է նաև հայաստանյան ԶԼՄ-ների՝ որպես բիզնեսի, արտադրության կայացման անհրաժեշտության գործոնը: Միայն այդ դեպքում կարելի է ասել, որ ազատ մամուլը, որպես ինստիտուտ, Հայաստանում կայացել է: Եվ այն ֆինանսական հոսքերը, որոնք ԶԼՄ-ներին կուղղվեն ՀՏՀ-ից, այստեղ կունենան էական դերակատարություն: Առաջին հերթին, դա հնարավորություն կստեղծի մրցույթների ժամանակ ամենալավ մասնագիտական որակներ հանդես բերած ԶԼՄ-ների համար ստանալ միջոցներ, որոնք կարող են ուղղվել իրենց զարգացման ծրագրերին:  Երկրորդ, ՀՏՀ-ի միջոցներով որակյալ տեղեկատվական արտադրանքի ստեղծումը կնպաստի ժուռնալիստիկայի ընդհանուր մակարդակի և վստահության  բարձրացմանը, նման տեղեկատվության պահանջարկի աճին և ամբողջության մեջ կնպաստի ոլորտի ամրապնդմանը: Այսինքն, սույն առաջարկը կրում է ոչ միայն վերահսկիչ-օժանդակիչ բնույթ, այլև՝ զանգվածային լրատվության արտադրության բնագավառում խոստանում է որոշակի աճ: 

Փաստորեն, հանրության շահերը սպասարկող ոչ քաղաքական և ոչ կոմերցիոն բնույթի տեղեկատվության պատվերի եղանակը Հայաստանում գործում է արդեն մի քանի տարի և դրանց ծավալը, իմիջիայլոց, հարաճում է՝ 2004 թ. կազմելով ավելի քան $ 200 000: Սակայն այս պրակտիկան կիրառվում է տարբեր դոնորների կողմից՝ միմյանցից անկախ և փոքր չափաբաժիններով և այդ պատճառով էլ էական ազդեցություն չի թողնում հայաստանյան լրատվամիջոցների ընդհանուր լանդշաֆտի վրա: Չժխտելով մինչ այժմ արվածի կարևորությունը և օգտակարությունը՝ ենթադրում ենք, որ այնպիսի հայեցակարգային և հարընդգրկուն մոտեցմամբ, ինչպիսին ՀՏՀ-ի գաղափարն է, հնարավոր կլինի առավել արդյունավետ լուծել վերը նշված խնդիրները:

